
※百合狐惑陰陽毒病脈證并治第三 054 

  百合病，見於陰者，以陽法救之；見於陽者，以陰

法救之。見陽攻陰，復發其汗，此為逆；見陰攻陽，

乃復下之，此亦為逆。 

 

〔註〕： 

    此承上條以明其治也。 

    百合一病，難分陰陽表裏，故以百合等湯主之。若病見於陰者，以

溫養陽之法救之；見於陽者，以涼養陰之法救之。即下文見陽攻陰，或

攻陰之後，表仍不解，復發其汗者，此為逆。見陰攻陽，或攻陽之後，

裏仍不解，乃復下之者，此亦為逆也。 

〔集註〕：  

    徐彬曰：《內經》所謂用陰和陽，用陽和陰，即是此義，故諸治法，

皆以百合為主。至病見於陽，加一、二味以和其陰；病見於陰 

，加一、二味以和其陽。 

   李彣曰：百合病多端，數條之法，亦說不盡。 

   沈明宗曰：此治百合病之總要法也。微邪伏於榮衛，流行而病表裏，

當分陰陽以施救治可也。 

 

※百合狐惑陰陽毒病脈證并治第三 055 

  百合病，不經吐、下、發汗，病形如初者，百合地

黃湯主之。 

〔註〕： 

    百合一病，不經吐、下、發汗，病形如初者，是謂其病遷延日久，

而不增減，形證如首章之初也。以百合地黃湯，通其百脈，涼其百脈。

中病勿更服，恐過服生地黃，大便常如漆也。 

 



※百合狐惑陰陽毒病脈證并治第三 056 

  百合地黃湯方： 

  百合 七枚，擘 生地黃汁 一升。 

    上以水洗百合，漬一宿，當白沬出，去其水，更以泉水二升，煎取

一升，去滓，內地黃汁，煎取一升五合，分溫再服。中病勿更服，大便

常如漆。 

〔集解〕：  

    程林曰：百合花葉皆四向，故能通達上下四旁，其根亦眾瓣合成 

，故名百合，用以醫百合病也，有以夫。 

    高世栻曰：百合色白味甘，手太陰之補劑也。其花晝開夜合，如氣

之日行於陽，夜行於陰，司開闔，以行榮衛和陰陽。 

 

※百合狐惑陰陽毒病脈證并治第三 057 

  百合病，變發熱者，百合滑石散主之。 

 

〔註〕： 

  百合病，如寒無寒，如熱無熱，本不發熱，今變發熱者，其內熱可知

也。故以百合滑石散主之，使其微利，熱從小便而除矣。 

 

※百合狐惑陰陽毒病脈證并治第三 058 

  百合滑石散方：百合 一兩，炙 滑石 三兩。 

    上為散，飲服方寸匕，日三服。當微利，則止服，熱則除。 



〔集註〕：  

    高世栻曰：滑石亦名液石，又名膋石，石之脂膏也，主治身熱，洩

澼，利小便。 

 

※百合狐惑陰陽毒病脈證并治第三 059 

  百合病，一月不解，變成渴者，百合洗方主之。 

〔註〕： 

    百合病本不渴，今一月不解，變成渴者，外以百合湯浸洗其身，通

表瀉熱。內食煮餅，勿以鹽豉，不致引飲，而渴自止也。 

 

※百合狐惑陰陽毒病脈證并治第三 060 

  百合洗方：百合 一升。 

    上以水一斗，漬之一宿，以洗身。洗已，食煮餅，勿以鹽豉也。 

 

※百合狐惑陰陽毒病脈證并治第三 061 

  百合病，渴不差者，用後方主之。 

〔註〕： 

    與百合洗身而渴不差者，內熱盛而津液竭也。栝蔞根苦寒，生津止

渴；牡蠣鹹寒，引熱下行也。 

 


